
Cordovillan (Galar) eraikitzen ari diren Suhiltzaileen Parke Nagusiko lanek bide erdia egin dute

Javier Caballero lehen presidenteorde eta Lehendakaritza, Justizia eta Barne Departamentuko kontseilariak lanen egoeraren berri izan du

Osteguna, 2008ko urtarrilaren 10a. Nafarroako Gobernua Suhiltzaileen Parke Nagusia eraikitzen ari da Cordovillan (Galar), garai bateko Superser-en instalazioetan, eta lanen erdiak baino gehiago dagoeneko egin dituzte, aurreikusitako egutegiari jarraituz. Gobernuaren aurreikuspenen arabera, uztailean edo abuztuan amaituko dituzte lanak, eta hartara, parke berria abian izanen da urte amaieran. Heliportua, berriz, 2009ko udako basoko kanpainan jarriko dute abian. 
Javier Caballero lehen presidenteorde eta Lehendakaritza, Justizia eta Barne Departamentuko kontseilaria, José Ramón Rábade Iráizoz Barne zuzendari nagusia, eta David Sainz Jiménez Nafarroako Larrialdietako Agentziako zuzendari kudeatzailea lanak ikusten izan dira, gaur. Parkearen eraikuntza Obras Especiales de Navarra S.A. (Obenasa) enpresari esleitu zioten 2006ko abenduan, 6,8 milioi euroren truke (lizitazio prezioa, berriz, 10,3 milioi eurokoa izan zen). Lanak gauzatzeko aurrekontuan ekipamendua sartuta dago, baina aurreikuspenen arabera, beste 1,5 milioi euroko inbertsioa egin beharko dute ibilgailuak eta berariazko material teknikoa erosteko. 
Lanak 2006ko abenduan bertan hasi zituzten, eta amaitzeko epea 19 hilabetekoa da. Hondeaketa lanak eta egiturak dagoeneko egin dituzte, eta trenkada eraikitze eta igeltserotza fasea abiatu dute, bi eraikinetan; era berean, garajeko teilatua ixten ere hasi dira.

Cordovillako parke nagusiak lau egiteko nagusi izanen ditu: Iruñeko eta Eskualdeko beharrizanei aurre egitea; eskualdeetako hamar parkeei laguntzea (Altsasu, Oronoz-Mugairi, Nabaskoze, Auritz, Zangoza, Tafalla, Azkoien, Lizarra, Lodosa eta Tuterako parkeei, hain zuzen); Nafarroako Gobernuaren zerbitzura lan egiten duten helikopteroak zentralizatzea (bi helikoptero dira -bat medikalizatua-, baina udako kanpainan beste bat kontratatzen dute); eta instalazioetan beste zerbitzu batzuk eskaintzea, hala nola, suteei aurrea hartzeko udako kanpaina edo talde bereziak eta ekipo medikalizatuak. 

Suhiltzaileen anbulantzia medikalizatuak Aralarko parkean du gunea gaur egun, baina hori ere Cordovillako parkera eramanen dute, eta hartara, helikoptero medikalizatuarekin koordinatuta eginen du lan. 

Iruñeko Eskualdearen hedapeneko hiri hazkundea (urbanizazio eta industrialde berriak) eta eskualdearen garrantzi demografikoa kontuan hartuta (Nafarroako biztanleen erdiak baino gehiago bertan bizi dira), suhiltzaileen parke nagusia Iruñeko erdialdean egotearen egokitasuna aztertu behar izan zuen Gobernuak. Izan ere, laguntza Nafarroako hiriburutik kanpo eman behar izaten denean erantzuteko denbora ez da oso onargarria izaten, batik bat suhiltzaileek hiri osoa zeharkatu behar izaten dutelako. 
Gainera, gaur egungo parkea handitzea ezinezkoa da (zerbitzuei eta jarduerei dagokienez), kokalekuaren muga fisikoak direla-eta. Era berean, suteei aurrea hartzeko, itzaltzeko eta salbamenduko zerbitzuaren beste beharrizan batzuk betetzea saihesten dute muga horiek, hala nola udako suteen kanpaina (horretarako, aldi baterako parkea muntatzen dute urtero Miluzen (Iruñea), Ingurumen Departamentuak utzitako lursail batean).
Nolanahi ere, Iruñeko Aralar kaleko parkeak lanean jarraituko du, Nafarroako hiriburuko beharrizanei aurre egiteko. 

Instalazio moderno eta osoak dituen parkea

Nafarroako Suhiltzaileen Parke Nagusia Zaragoza Hiribidean egonen da eta lau elementu izanen ditu: eraikin nagusia, behe solairua eta hiru maila izanen dituena (2.478 m2); eraikin osagarria (1.366 m2), Nafarroako parke guztiei zerbitzua emanen dien biltegia izanen duena eta berariazko taldeen materiala gordetzeko ere balio izanen duena (uretako erreskate taldea, mendiko taldea, etab.); bi eraikinen arteko etxartea (2.084 m2); eta heliportua (4.193 m2). Eraikitako azalera, aparkalekuak kontuan hartu gabe, 10.000 m2tik gorakoa izanen da. 
Eraikin nagusiak behe solairua eta hiru maila izanen ditu:
- Behe solairua (455 m2): parkeko kontrol eremua eta lehen mailako esku-hartzeetako armairuak eta biltegia egonen dira bertan. Hogeiren bat ibilgailurentzako 1.821 m2ko garajera sartu ahal izanen da bertatik, eta hiru kale izanen ditu kanpora eta etxartera joateko. 

- Lehenengo solairua (548 m2): buruen eta sendagileen bulegoak, komunikazio eta kontrol orokorreko sistemak, eta prestakuntza jardueretarako eta hitzaldietarako ehunen bat lagunentzako aretoa egonen dira bertan. 

- Bigarren solairua (871 m2): suhiltzaileen gela-etxebizitza izanen da, eta aldagelak, egongela eta logela izanen ditu, parke nagusiari atxikitako suhiltzaileentzat zein udako kanpainan kontratatutako langileentzat. Era berean, altuera bikoitzeko gimnasioa izanen du, 70 m2koa, Nafarroako Larrialdietako Agentziako langileak sasoian egoteko eta entrenatzeko. 
- Hirugarren solairua (604 m2): parkeko administrazio eremua izanen da, eta hamahiru bulego izanen ditu, Agentziako zuzendari, teknikari eta administrazioko langileentzat. 

Eraikin osagarriak edo bigarren mailakoak 1.366 m2 izanen ditu, karga-igogailu bidez lotuko diren bi mailatan. Kirol eta aisialdi instalazioak ere izanen ditu, eta baita erabilera anitzeko aretoak ere. 

Bi eraikinen artean 2.084 m2ko etxartea egonen da, eta bertan, aparkatzeko 10 plaza, ibilgailuak garbitzeko eta aztertzeko eremua, eta parketik ateratzeko ordezko arrapala. 

Amaitzeko, heliportua eta hangarra eginen dituzte muinoaren goialdean (4.193 m2 orotara), Reyno de Navarra Estadioari begira. Hain zuzen ere, lurreratzeko eta aireratzeko pista (514 m2), aparkatzeko pista (2.475 m2), eta pilotu eta mekanikoentzako gelak (1.204 m2) izanen ditu. 

Parke nagusiak aparkaleku handia izanen du (40 plaza estali izanen ditu). Era berean, honako hauek ere izanen ditu: gasoliozko sorgailua (hornidura elektrikoak matxura izanez gero erabiltzeko), aire konprimituzko botilak betetzeko konpresorea, zoru bero-emaileko berokuntza sistema instalazio guztietan eta eguzki energia bidezko elikadura, eta funtzionamendu automatizatua eta zentralizatua argiztapen, telefonia edo alarma instalazio guztietan. 

Oharra: www.navarra.es webguneko “Berriak” atalean kontseilariaren bisitari buruzko argazki bat dago, eta baita proiektuaren irudi bat ere, hiru dimentsiotakoa. 

